Көктем

(Жазғытұрым)
    Астраномия тұрғысынан көктем 93 күнді (наурыздың 22 жұлдызынан маусымның 22- жұлдызына дейін) құрайды. Бұл – жер шары орбитасының күн мен түннің жазғытұры теңелуі нүктесінен жазғы күн тоқырау нүктесіне дейінгі мезгіл аралығы. Күн жылынып, қар кетеді, тоң жібиді. Ағаштар жапырақ жайып, жер көктейді. Көктем атауы осыдан шыққан. 

Наурыз айы

     Наурыздың (парсыша «Нау» - жаңа, «Руз» - күн, яғни «жаңа күн») 22- жұлдызында күн мен түннің ұзақтық мерзімі теңелетін, Жаңа жылдың бірінші – Ұлыстың ұлы күні. Халық: «Ақпан қысты аластаса, Наурыз жаназасын шығарады. Наурыз - әзілқой ай, жылатады да, күлдіреді де», - дейді.

     Көктемнің шуағы мол да, мерзімі қысқа. Бірде күн төбе қыздырса, кейде табан сыздатады. Наурыздың орта немесе соңғы шені өкпек жел соғып, қар күрт еріп, жер лайсаң тартатын шақ «Аласапыран» деп аталады. Жаңа жылдың алдында не алғашқы күндері жауған, жылтылдап көз шағылыстырар жұмсақ үлпек қар – «Наурыздың ақша қары» тез ериді. Бұл қар «Құс қанаты» яғни құс келер алды қар деп те аталады. Наурыздың 17-жұлдызынан 21-жұлдызына дейінгі аралық – «Бесқонақ» деп аталады. Ал наурыздың  соңында шаруаға жайлы жағдай туғызар 5-10 күндік жауын-шашынды амал – «Бестоғынақтың бет жауары». Бұл ай – ит шуақ, кемпір шуақ, 

ескекті желді ай. Наурызда Үркер туа таң атады.
Наурызда:

-үйеңкі мен қайың бойына шырын жүгіреді;

-ертеңгі күн күркірі суықтық хабары;

-алғашқы рет күн күркірегенде жел арқадан тұрса – ай бойы салқын, шығыстан тұрса – құрғақ, түстіктен соқса – жылы болмақ;

-бұлт тым жоғары және тез көшсе, ауа райы жақсарады;

-алғашқы күндері жайма-шуақсыз ауа-райы серпінді болса, ол ай бойы құбылады;

-ай ортасында ауа-райы қандай болса, жаз бойы дәл сондай болады. Жылы жел ессе – жаз қолайлы, жел арқадан соғып, салқындаса – жаз қоңыр салқын, жаңбыр жауса – бүкіл жаз жаңбырлы келеді.
